
Abstract. This article examines the use of satellite imagery in school geography, 
particularly in upper secondary grades. The integration of remote sensing materials 
into school geography remains a field that requires ongoing attention and development. 
The aim of the study is to analyze the current state of using satellite imagery in school 
geography, identify key barriers, and highlight the potential of online platforms that 
facilitate their use. The research methodology included a literature review, survey, 
correlation and comparative statistical analysis, and an examination of normative 
documents. A total of 124 teachers from urban, district, and rural schools across 
Kazakhstan voluntarily participated in the survey. The results revealed a high level 
of interest among teachers in using satellite imagery materials, but also indicated 
several barriers hindering their practical application. A brief overview of related 
international and national research was conducted. Furthermore, the study analyzed 
learning objectives and long-term plans in the model curriculum for geography for 
Grades 10-11, illustrating ways to implement satellite imagery through concrete 
examples. The capabilities of the EO Browser online platform were introduced, 
demonstrating how real-time satellite data can be used in lessons to visualize 
issues such as deforestation, wildfires, desertification, water pollution, rising water 
temperatures, glacier melting, drought, and other environmental challenges. This 

study offers new perspectives that substantiate the importance of using satellite 
imagery materials in school geography education. 

Keywords: school geography, satellite imagery, remote sensing, GIS, EO 
Browser, geography teaching methodology.

Аннотация. Бұл мақалада ғарыштық түсірілім материалдарын 
мектеп географиясында, әсіресе жоғары сыныптарда қолдану мәселелері 
қарастырылған. Жерді қашықтықтан зерделеу материалдарын мектеп 
географиясымен интеграциялау қазіргі уақытта үздіксіз назар аударуды және 
дамытуды қажет ететін бағыт болып табылады. Зерттеудің мақсаты - мектеп 
географиясында ғарыштық түсірілімдерді пайдаланудың қазіргі жағдайына 
талдау жасау арқылы негізгі кедергілерді анықтау және оларды пайдалануды 
жеңілдететін онлайн платформалардың мүмкіндіктерін көрсету. Ғарыштық 
түсірілімдерді пайдаланудың қазіргі жағдайына талдау жасауда әдебиеттерге 
шолу, сауалнама, корреляциялық, салыстырмалы статистикалық талдау, 
нормативтік құжаттарды зерделеу сияқты әдістер қолданылды. Сауалнамаға 
Қазақстанның қалалық, аудандық, ауылдық мектептерінен 124 география 
мұғалімі ерікті түрде қатысты. Нәтижесінде мұғалімдердің ғарыштық түсірілім 
материалдарын қолдануға деген қызығушылығының жоғары екендігін, алайда 
пайдалануға біршама кедергілердің әсер ететіндігі анықталды. Осы бағытта 
жүргізілген шетелдік және отандық ғалымдардың еңбектеріне қысқаша 
шолу жасалды. Осылайша, мектеп географиясында ғарыштық түсірілімдерді 
пайдалану жағдайына талдау жасалды. Сонымен қатар, 10 – 11 сыныпқа арналған 
география пәнінің үлгілік оқу бағдарламаларындағы оқу мақсаттарына және 

ұзақ мерзімдік жоспарына талдау жасалып, оларды жүзеге асыруда ғарыштық 
түсірілімдерді пайдаланудың жолдары бірнеше мысалда көрсетілді. Оқу 
мақсаттарын жүзеге асыруда EO Browser онлайн қосымшасының мүмкіндіктері 
таныстырылды. Бұл арқылы ғарыштық түсірілімдерді сабақта пайдалану 
нақты уақыттағы орманды кесу, өрттер, шөлейттену, судың ластануы, су 
температурасының көтерілуі, мұздықтардың еруі, құрғақшылық және басқа да 
экологиялық мәселелерді көрсетуге мүмкіндік береді. Бұл зерттеу мектептерде 
ғарыштық түсірілім материалдарын пайдаланудың маңыздылығын дәлелдейтін 
жаңа көзқарастарды ұсынады.

Түйін сөздер: мектеп географиясы, ғарыштық түсірілімдер, жерді 
қашықтықтан зерделеу, ГАЖ, EO Browser, географияны оқыту әдістемесі

Қаржыландырылуы. Бұл зерттеу Қазақстан Республикасы Ғылым және 
жоғары білім министрлігінің Ғылым комитеті қаржыландыратын грант 
негізінде жүргізілді (Грант № AP23487595).

Аннотация. В данной статье рассматриваются вопросы использования 
спутниковых снимков в школьной географии, особенно в старших классах. 
Применение спутниковых снимков в образовательном процессе является 
современным направлением, требующим дальнейшего развития и внедрения 
в практику преподавания. Цель исследования – проанализировать текущее 
состояние использования спутниковых снимков в школьной географии, 

выявить основные препятствия и обозначить возможности онлайн-платформ, 
облегчающих работу с материалами дистанционного зондирования. 
В исследовании использованы методы анализа научной литературы, 
анкетирования, сравнительного и корреляционного анализа, а также изучения 
нормативных документов. В опросе добровольно приняли участие 124 учителя 
географии из городских, районных и сельских школ Казахстана. Результаты 
показали высокий интерес со стороны учителей к использованию спутниковых 
снимков, однако были выявлены определённые трудности, связанные с 
отсутствием методических материалов, техническими ограничениями 
и недостаточной подготовкой педагогов. Представлен краткий обзор 
отечественных и зарубежных исследований по данной теме. Также в статье 
проанализированы учебные цели и долгосрочные планы по географии для 10–
11 классов, предложены примеры использования спутниковых снимков при 
изучении различных тем. Отдельное внимание уделено возможностям онлайн-
платформы EO Browser для визуализации таких экологических проблем, 
как вырубка лесов, пожары, опустынивание, загрязнение вод, повышение 
температуры воды, таяние ледников и засуха. Представленные в статье выводы 
подтверждают необходимость и актуальность использования спутниковых 
снимков в школьной географии как эффективного ресурса для формирования 
экологической грамотности и пространственного мышления учащихся. 

Ключевые слова: школьная география, космические снимки, дистанционное 
зондирование Земли, ГИС, EO Browser, методика преподавания географии

Кіріспе. ХХІ-ғасыр адамзат үшін қоршаған орта және әлеуметтік-
экономикалық жағдайлар жөніндегі ақпараттарды алу және осы деректерді 
ғылыми және практикалық мәселелерді шешу мақсатында пайдалану мүмкіндігі 
тұрғысынан алғанда керемет жетістіктер кезеңі ретінде ерекшеленуде. Ақпарат 
дәуіріне аяқ басқалы, Жерді қашықтықтан зерделеу (ЖҚЗ) материалдары 
мектеп географиясын оқыту процесінің тиімділігін арттыру құралдарының 
бірі ретінде ұсынылуда. Қоршаған ортаның өзгеруін бақылау, модельдеу 
және визуализациялау үшін аэрофотосуреттер мен ғарыштық түсірілімдерді 
пайдалану – қазіргі уақытта жер жүйесінің күрделі байланыстары мен 
тұрақты дамудың әртүрлі мәселелерін түсінудің негізгі әдісі болып табылады. 
Сонымен қатар, қазіргі заманғы мектеп білімі үшін пайдаланылмаған ақпарат 
көзін әзірлеу қашықтықтан зерделеу дидактикасының негізгі міндеттеріне 
кіреді. Дегенмен, аэрофотосуреттер мен ғарыштық түсірілімдерді пайдалану 
кезінде күрделі бағдарламалық құралдар, ғарыштық түсірілім ерекшеліктері, 
спектральды каналдармен математикалық операциялардың нәтижесінде 
алынатын өсімдіктердің вегетациялық индекстерін немесе басқа да 
спектральды индекстерді есептеудің теориялық тұрғыдан күрделілігі – мектеп 
мұғалімдерінің сабақта қолдануға деген қызығушылықтарын жоюы мүмкін. 
ХХІ-ғасырдың керемет жетістігі ЖҚЗ материалдарымен жұмыс жасаудың 
тиімді жолдары мен пайдалану әдіс – тәсілдері мектеп мұғалімдеріне үйретілсе 

қазіргі география сабақтарында дамытылатын және көптеген білім беру 
бағдарламаларында қажет болатын негізгі әдістемелік ұстаным қалыптасады. 
Ол өз кезеңінде мектеп географиясын оқыту процесінің тиімділігін де 
арттырады (Киямова,  et al., 2010).  

Соңғы уақыттары батыс елдерінің ғалымдары (Wolf, et al., 2016; Dannwolf, 
et al., 2020; Naumann, et al., 2009; Dziob, et al., 2020.) ЖҚЗ материалдарын 
орта білім беруде қолдану әдістемесін жасау және оны жетілдіру мәселесіне 
ерекше мен беруде. Wolf және басқалар 2016 жылғы зерттеуінде ЖҚЗ 
материалдары Германиядағы мектеп бағдарламаларына енгізілгендігі және 
оқу материалдарының болмауына байланысты "Space4Geography" жобасы 
жүзеге асырылғандығын жазады. Бұл жоба орта мектепте оқытуда ғарыштық 
түсірілімдерді (RapidEye және TerraSAR-X) қолдануды жеңілдету және 
оқушылардың географияны және басқа да сабақтас пәндерді пәнаралық тәсілмен 
тиімді оқытуына ықпал ету мақсатында веб-платформа ретінде әзірленген. 
Cонымен қатар, 2009 жылы неміс ғалымдары ЖҚЗ материалдарын қолдануды 
жеңілдететін Blickpunkt fernerkundung (BLIF) веб-бағдарламасын жасады 
( Blickpunkt Fernerkundung…) және қазіргі кезде география мұғалімдерінің 
басты құралдарының біріне айналған.

Осы бағытта Посткеңестік елдер, оның ішінде Шығыс еуропа елдерінде 
де ілгерілеушілік бар. Польшада орта мектепте ЖҚЗ әдісін пәнаралық 
оқытуда қолдануда тиімділігі бойынша жобалық зерттеу жүргізілген (Dziob, 
et al., 2020). Аталған зерттеу нәтижесінде ЖҚЗ оқушылардың география 
пәнімен қатар, биология, химия, физика, математика және информатика 
пәндеріне деген қызығушылығын арттырып, ғылыми зерттеу жұмыстарымен 
айналысуға деген ынтасын ашатыны анықталған. Ресейде де осы бағытта 
2000-шы жылдардан бастап зерттеулер жүргізілуде (Банников, 2012; Киямова 
және басқа, 2010). 2010-шы жылдардан бастап, білім беру мекемелерінің оқу 
процесіне "Космос-М2" бағдарламалық-техникалық кешенін қолдану бойынша 
әдістемелік әзірлемелер сәтті енгізілген (Банников, 2012).

Осылайша, ғарыштық түсірілім материалдарын география сабағында 
қолдану мектеп оқушыларын көптеген жаңа ақпаратмен таныстыруға 
мүмкіндік береді. Ғарыштық түсірілім материалдары дәстүрлі географиялық 
зерттеуден тыс объектілерді бейнелеу мен түсіндірудің қуатты құралдары бола 
алады. Өйткені ол арқылы жер бетінің нақты уақыттағы ауаның ластануы, 
ормандардың жойылуы, су тасқыны, орман өрттері және басқа да көптеген 
өзекті мәселелер сияқты тақырыптарды зерттеуге болады. Бұл геоақпараттық 
технологиялар, геоақпараттық жүйелер (ГАЖ), қашықтықтан зерделеу әдістері 
мен тығыз байланысты. Қазақстан мектептерінде ғарыштық түсірілімдерді 
белгілі бір деңгейде қолданғанымен, оның практикалық қолданылуы шектеулі. 
Мұғалімдер ғарыштық түсірілім материалдарын тек тақырыптарды оқыту 
барысында қосымша материал ретінде қарастырады. Бұл көбіне техникалық 
инфрақұрылымның жетіспеушілігі мен оқу материалдарының жеткіліксіздігіне 
байланысты. Осыған дегінгі зерттеулерінде отандық ғалымдар (Laiskhanov et 

al., 2022) геоақпараттық технологиялар мен ресурстардың қолданбалы негіздері 
туралы оқу-әдістемелік құралдардың жетіспейтінін анықтап «Жаңартылған 
мазмұндағы географияны оқытуда сандық геоақпараттық технологияларды 
қолданудың әдістемелік негіздерін жасау (жоғарғы сыныптардың мысалында)» 
атты ғылыми жобанының аясында мектепке арналған «Географиялық білім 
берудегі геоақпараттық технологиялар мен ресурстар» атты электрондық 
оқу құралын әзірледі. Оқу құралын www.giseducation.kz сайтынан тегін 
жүктеуге болады. Бұл электрондық оқу құралы арнайы әзірленген, ол 
геоақпараттық технологиялар мен ресурстар арқылы мектеп географиясын 
оқытуды жеңілдетеді. Бұл еңбекте ғарыштық түсірілімдерді жүктеп алуға 
болатын платформалар ақпарат көзі ретінде көрсетілгенімен, оларды мектеп 
географиясында қолданудың мүмкіндіктері қарастырылмаған.

Жалпы алғанда, ғылыми материалдарды іздестіру жүйелері арқылы 
қазақстандағы орта білім беру саласында ғарыштық түсірілімдерді қолдану 
мәселесін қарастырған еңбектердің жоқ екенін анықтадық. Бұл осы бағытта 
зерттеулер жүргізудің маңыздылығын көрсетеді. 

Бұл жұмыстың мақсаты – мектеп географиясында ғарыштық түсірілімдерді 
пайдалану жағдайына талдау жасау арқылы негізгі кедергілерді анықтау және 
оларды пайдалануды жеңілдететін онлайн платформалардың мүмкіндіктерін 
көрсету. 

Бұл мақсатқа жету үшін, алдымен ғарыштық түсірілімдердің географиялық 
білім берудегі рөлін анықтап, оның маңыздылығына тоқталу қажет. 

Материалдар мен негізгі әдістер. Ғарыштық түсірілімдердің география
лық білім берудегі рөлі мен маңыздылығын анықтауда әдебиеттерге шолу 
және нормативтік құжаттарды зерделеу әдісі қолданылды. Зерттеу барысында 
тақырып бойынша жарияланған ғылыми еңбектер, үлгілік оқу бағдарламалары 
мен мектепге арналған география оқулықтары негізгі материал ретінде және 
EO Browser онлайн қосымшасы негізгі құрал ретінде қолданылды. 

Қазақстандағы мектеп географиясын оқыту бағдарламасы мұғалімдерден 
ГАЖ және ғарыштық түсірілімдерді пайдалануды жүзеге асыратын оқу 
ортасын құруды талап етеді. Осыған орай, қазіргі уақыттағы география 
сабағында ғарыштық түсірілімдерді пайдалану жағдайына талдау жасау 
мақсатында сауалнама әдісі қолданылды. Сауалнама еліміздің география 
пәні мұғалімдерінен crowdsignal.com онлайн-сервисінің көмегімен алынды. 
Сауаланама жалпы саны 17 сұрақты қамтыды. Сауалнамада мұғалімдердің 
ғарыштық түсірілімдерді сабақ барысында қолдануы, түсінігі мен білімі, 
кедергілері мен қиындықтарын жайлы мәлімет сұралды. Сауалнамаға  
қазақстанның әртүрлі аймақтарындағы қалалық және ауылдық мектептерде 
еңбек ететін 124 мұғалім ерікті түрде қатысты және олардың аты-жөнінің 
және жауабының құпиялылығын сақтай отырып жүргізілді. Сауалнама 
нәтижесі статистикалық әдістер арқылы талданды. «Excel» бағдарламасында 
корреляциялық және сипаттамалық статистика әдісі және сапалық әдіс 
қолданылды.

Әдебиетке шолу. Мектептерде оқытылатын көптеген пәндер ХХІ ғасырдың 
талаптарына бейімделу қажеттілігіне байланысты түрленуде. Қазіргі қоғам 
дамуының болжамдары білім беруге заманауи цифрлық технологияларды 
көбірек енгізуді ұсынады (Fryč et al., 2020). Соның ішінде ЖҚЗ материалдарын 
орта білім беруде қолдану әдістемесін жасау және оны жетілдіру мәселесіне 
батыс елдерінің ғалымдары (Wolf, et al., 2016; Dannwolf, et al., 2020; Naumann, et 
al., 2009; Dziob, et al., 2020.) және 2000-шы жылдардан бастап Ресей ғалымдары 
(Банников, 2012; Киямова, et al., 2010) ерекше мен беруде.

Жерді қашықтықтан зерделеу материалдарын мектеп бағдарламаларына 
енгізуге бағытталған зерттеулерде мұғалімдермен сұхбат, сауалнама әдістерін 
қолдану бойынша (Voss, et al., 2007; Hodam, et al., 2020; Dannwolf, et al., 2020) 
тәжірибелер бар. Бұл әдістер арқылы көптеген ғалымдар (Horning, et al., 2000; 
Somantri, 2016; Hodam, et al., 2020; Rodriguez-Segura, et al., 2021) қашықтықтан 
зерделеуге негізделген оқыту әдістерін енгізудегі кедергілерді анықтаған. 
Ал, Қазақстандағы мектеп географиясын оқытуда ғарыштық түсірілім 
материалдарын қолдану бойынша ешқандай зерттеулер жүргізілмегені 
анықталды.

Нәтижелер мен талқылау. Ғарыштық түсірілімдердің географиялық 
білім берудегі рөлін анықтау. Ғарыштық технологиялар және ғарыштық 
түсірілімдер мен ақпараттар біздің күнделікті өміріміздің ажырамас бөлігіне 
айналды, бірақ көпшілігіміз оны байқамаймыз. Бұл ақпарат көздерін 
мұғалімдер сабақ барысында жиі немесе сирек пайдаланып жатқанымен, 
ғарыштық түсірілімдер және оны қолдану, өңдеу туралы білетіндер аз. 
Отандық география оқулықтарында географиялық білім беруде геоақпараттық 
технологиялар мен әдістерді және жерді арақашықтан зерделеу материалдарын 
пайдалану мәселесі қарастырылған. Мысалы, 9-сыныпқа арналған география 
оқулығында «Картография мен географиялық деректер базасы», 10 және 11 
сыныптарға арналған оқулықтарда «Картография және геоинформатика» және 
«Табиғатты пайдалану және геоэкология»  бөлімдері бар (Жалпы білім беру..., 
2022). Оларды оқытуда және практикалық жаттығуларды орындауда ЖҚЗ 
материалдарын қолдану қажет екендігі нақты айтылған, бірақ олар кейбір 
сабақтарда құбылыстарды бейнелеу құралы ретінде немесе карталардың 
абстрактілі алмастырушысы ретінде сирек қолданылады. Басып шығарылған 
ғарыштық түсірілімдер осы мақсатқа өте жақсы сәйкес келсе де, олар осы бай 
ақпарат көзінің табиғатын негізінен сурет түрінде өзгеріссіз қалдырады (Kerstin, 
et al., 2009). 2019 жылы 9-10 сыныпқа, 2020 жылы 11 сыныпқа Жаңартылған 
мазмұндағы география оқулықтары пайдаланысқа берілген жылдан бері 
оларды оқытуда сандық геоақпараттық технологиялар мен жүйелер туралы 
теориялық білімге ие болу және оларды практика жүзінде қолдану мәселесі 
өте өзекті болып келеді.

Ғарыштық түсірілімнің мүмкіншілігі орта білім берудегі тақырыптардың 
ауқымынан әлдеқайда асып түседі. Географияға арналған мектеп 

бағдарламаларында оқушыларды әртүрлі ақпарат құралдарынан алынған 
мәлімет негізінде шешім қабылдауға, баға беруге тәрбиелейді. Шешім қабылдау 
процесі, әсіресе жаратылыстану ғылымдарында, күнделікті өмірге қарағанда 
күрделірек. Табиғи апаттар сияқты жағдайларға баға беру шынайы, жүйелі 
талдауды, сыни тұрғыдан ойлауды және сараптама мен фактілерді ескеруді 
қажет етеді. Осыған байланысты ғарыштық түсірілімдер бұл қабілеттерді 
ашу үшін тамаша жаттығуға арналған материал болып табылады. Ғарыштық 
түсірілімдерде нысандар анық көрінбейді. Оларды пайдалану және түсіндіру 
– осы анық көрінбейтін ақпаратты өңдеу және олардан деректерді дешифрлеп 
алуға негізделген. Сонымен қатар, ғарыштық түсірілімдерді қолдану кеңістіктік 
бағдарлау дағдыларын, проблемалық оқыту, әдістемелік құзыреттіліктер мен 
бағалауды, сондай-ақ практикалық дағдыларды дамыту тұрғысынан жоғары 
әлеуетке ие (Goetzke, et al., 2013). Бұл ЖҚЗ материалдарын пайдалану мәселесі 
мектеп бағдарламаларына енгізілгенімен, ғарыштық түсірілімдерді түсіну, оқу 
оңай емес, өйткені бастапқыда қызықты суреттер болып көрінген түсірілімдерді 
қарапайым ғана визуалды талдау бәрін көрсетпейді. Құрамындағы ақпаратты 
қолжетімді ету үшін оларды бағдарламалар арқылы сұр реңктің абстрактілі 
жолақтары мен сандарына бөлшектей отырып өңдеу, яғни белгілі бір 
спектралды каналдардың комбинациясына қоя отырып пайдалану қажет.

Мектеп географиясында ғарыштық түсірілімдерді пайдалану жағдайына 
талдау

Ғарыштық түсірілімдер мектептегі географиялық білім беруді дамытудың, 
оқушылардың зерттеушілік дағдыларын қалыптастырудың тиімді әдіс болып 
табылады деп болжануда. Сондықтан мектептердегі мұғалімдердің ғарыштық 
түсірілімдерді пайдалану туралы көзқарасын анықтап, мектептердің қазіргі 
жағдайын негізге ала отырып, оларды оқу материалдары ретінде пайдалануда 
қандай кедергілер кездесетінін анықтаудың және оларды  практика жүзінде 
пайдалану мәселелеріне талдау жасау маңызды. 

Жүргізілген сауалнама қорытындысы бойынша ғарыштық түсірілімдерді 
сабақ барсында қолданатын мұғалімдердің үлесі 62%-ды, қолданбайтындардың 
үлесі 38%-ды құрады. Ал, сабақ барысында қолданатындардың 31%-ы 
оқушылардың зерттеушілік дағдыларын қалыптастыру мақсатында қолданса, 
69%-ы көрнекілік мақсатында пайдаланатындығын көрсеткен. Бұл ғарыштық 
түсірілімдерді зерттеушілік мақсатта қолданатын мұғалімдердің үлесі төмен 
екендігін көрсетіп отыр. 

Мектептерде ғарыштық түсірілімдерді сабаққа сәтті енгізу немесе кеңінен 
қолдану үшін көптеген үлкен кедергілер әсер етеді (сурет 1). 1-ші суреттен 
мұғалімдердің  ғарыштық түсірілімдерді сабақта пайдалануына кейбір 
мектептердің материалдық техникалық жағдайының төмендігі (46,8%) мен 
интернетке шектеулі қол жетімділік немесе интернет жылдамдығының 
төмендігі (38,7%) әсер етеді деп жауап берген. Бұл мұғалімдердің ғарыштық 
түсірілім материалдарын өз сабақтарына қосу деңгейіне, сондай-ақ оны жүзеге 
асыруға жұмсалатын уақыт шамасына әсер етеді. 

Сурет 1 – Мұғалімдердің сабағында ғарыштық түсірілімдерді қолдануына әсер ететін 
кедергілер

Оқушыларға ғарыштық түсірілімдерді өңдеуді, талдауды, зерттеу жүргізуді 
үйрету үшін мұғалімдердің жақсы білім базасы қажет. Бұл пән жаратылыстану 
ғылымдарында ондаған жылдар бойы болғанымен, білім беру саласында 
салыстырмалы түрде жаңа пән. Жақында бітірген немесе осы салаға жаңадан 
келген оқытушылар қашықтықтан зерделеуді пән ретінде білуі мүмкін, 
бірақ оларда жан-жақты теориялық немесе практикалық білім болмауы 
мүмкін, бұл көбінесе университеттердің қашықтықтан зерделеуді оқытуға 
бөлінетін шектеулі уақытына байланысты (Schulmann, et al., 2020; Hodam, et 
al., 2020). Бұл география мұғалімдері үшін біліктілік арттыру крустарының 
қажеттілігін тудырады. Жалпы, мұғалімдер ғарыштық түсірілімдерді, және 
ГАЖ-технологиясын сабақтарда тиімді қолдануға қызығушылығы жоғары 
(82%) екендігі анықталды. Дегенмен, олардың ғарыштық түсірілімдерді 
қолдану бойынша біліктілігі деңгейі төмен. Ал біліктілікті арттыру 
курстарының болмауы - оларды меңгеруіне кері әсерін береді деп ойлаймыз. 
Мұғалімдердің көпшілігінің ғарыштық түсірілімдермен жұмыс істеу 
тәжірибесі болмағандықтан, оны сабақтарында дешифрлеусіз пайдалану 
жақсы нәтиже бермейді. Ғарыштық түсірілімдерді география сабақтарында 
тұрақты пайдалану үшін мұғалімдердің біліктілігін арттыру арқылы жүзеге 
асырылуы мүмкін. Себебі, мұғалімдердің 84%-ы ғарыштық түсірілімдерді 
сабақ барысында пайдалану бойынша біліктілікті арттыру курстары қажет деп 
есептейді.

Мұғалімдердің  ғарыштық  түсірілімдерді пайдалануға деген қызығушылы-
ғын сақтай отырып, біліктілікті арттыру курстары мен мектеп оқу бағдарлама-
сына сәйкес, оқушыларға тиісті деңгейде білім беруге көмектесетін оқу-әдісте-

мелік құралдар әзірленуі қажет. Интернетті, компьютерлерді пайдалану, инте-
рактивті тақталардың болуы ғарыштық түсірілімдерді пайдаланудың міндетті 
шарты болғандықтан, ол мектептерде шектеулі мерзімде жүзеге асырылуы 
керек?. Бұл жағдайды сауалнамадағы мұғалімдердің: «Ғарыштық түсірілім-
дерді сабақ барысында пайдалану бойынша курстар ұйымдастырылса», «Ин-
тернет жүйесін жақсарту, нақты бағдарламалар мен сайттарды еркін үйре-
ну» деген ұсыныстары да өзекті етеді.

Жалпы алғанда, сауалнама арқылы географиялық білім беруде ғарыштық 
түсірілімдерді практика жүзінде қолданушы мұғалімдердің үлесі төмен екені 
анықталды. «Қолданбаушылардың үлесіне жасы үлкен мұғалімдердің әсері 
бар ма?» деген мәселені анықтау мақсатында корреляциялық талдау жасадық 
(1 кесте). 

Кесте-1 – Ғарыштық түсірілімдерді пайдаланбау мен мұғалімдердің жас ерекшеліктерінің 
корреляция коэффициенті

  Y X R2

Y 1

X -0,20371 1
0,0415

Талдау нәтижесінде Y- қолданбаушылардың үлесі мен Х- жас ерекшелігі 
арасында байланыс жоқ екендігін көреміз (rYX= -0,20371), ол дегеніміз 
қолданбаушылардың үлесіне жас ерекшелігінің әсері жоқ дегенді көрсетеді. 
Қолданбаушылардың үлесінің артуына 4,2% ғана жас ерекшелігі әсер етсе, ал 
қалған 95,8% ескерілмеген факторлар үлесінде. Бұл нәтижелер Джорданның 
бұрынғы зерттеулеріндегі «үлкен жастағы адамдар компьютерлік өнімдерді 
қабылдауға бейім емес және оларды қолданудан бас тартуы мүмкін» деген 
қорытындыларымен сәйкес келмейді (Jordan, 1998).  

Жалпы алғанда, Мектептерде ғарыштық түсірілімдерді пайдалануға 
деген мұғалімдердің қызығушылық әлеуетінің жоғары екендігін сауалнама 
нәтижесі көрсетті. Дегенмен, материалдық-техникалық немесе ақпараттық-
коммуникациялық кедергілерге байланысты мектептерде ғарыштық 
түсірілімдерді пайдалану деңгейі әлі де төмен.  Оған бір себеп ретінде 
мұғалімдердің қашықтықтан зерделеу материалдарын өз бетінше іздеуге, 
өңдеуге және талдауға көмектесетін онлайн қосымшалар мен картографиялық 
сервистерді, компьютерлік бағдарламаларды білмеуін жатқызуға болады.

Ғарыштық түсірілімдер арқылы географиялық білім беруде EO Browser 
онлайн қосымшасының мүмкіндіктері 

Қазіргі уақытта USGS ұсынған EarthExplorer, EOS ұсынған LandViewer, EO 
Browser және Sentinel Hub ұсынған Sentinel Playground, Copernicus Open Access 
Hub және т.б. қолжетімді онлайн ресурстар бар. Осы ресурстардың бірін, 
нақтылап айтар болсақ, EO Browser онлайн қосымшасының мүмкіндіктерін 
көрсетуді жөн санадық.

EO Browser мектеп мұғалімдері үшін сыныпта ғарыштық түсірілімдермен 

жұмыс жасауға болатын онлайн қосымша (сурет 2). Ол арқылы сіз өзіңізді 
қызықтыратын кез келген аймақтың (мысалы, қалаңыздың, орманының, 
мұздықтың немесе белсенді жанартаудың) ғарыштық түсірілімдерін зерделеуге 
мүмкіндік аласыз. 

Сурет 2 – EO Browser онлайн ресурсының негізгі беті

EO Browser экранының жоғарғы оң жақ бұрышында академиялық қалпақ 
белгішесінде (1) екі түрлі режим бар: қалыпты және білім беру. Ақпарат 
белгішесін (2) басу арқылы әртүрлі опциялар туралы қосымша ақпаратты 
көруге болады. Тақырыптар (3) онда сіз таңдалған орындар мен таңдалған 
визуализациялармен ауыл шаруашылығынан бастап атмосфера мен ауаның 
ластануына, жанартаулар мен орман өрттеріне дейінгі бейімделген 12 
тақырыптағы ғарыштық түсірілім деректеріне қол жеткізуге мүмкіндік береді. 
Бұл мұғалімдер мен оқушылар үшін ғарыштық түсірілім деректерін зерттеуге 
өте ыңғайлы. 

EO Browser техникалық мүмкіншілігі қашықтықтан зерделеу жүйелерінің ең 
көп таралған утилиталарына сәйкес келеді. Қалаған уақыттағы спутниктердің 
түсірілімдерін бірден визуализациялауға мүмкіндік береді. Әр күндегі немесе 
әртүрлі деректер жинақтарынан алынған аймақтың ғарыштық түсірілімдерін 
салыстырғыңыз келсе, оны салыстыру панеліне түйреуіштер қосу арқылы 
жасауға және оларды бөлу немесе мөлдірлік сырғытпаларын пайдаланып 
салыстыруға болады. Сонымен қатар Sentinel-5P газ концентрациясын, 
Landsat 8 жылу түсірілімін және Sentinel-2-ден өрт пен жанған аумақтың 
әртүрлі визуализациясын жасай отырып орман өрттерінің аумағы, түтінінің 
таралуы туралы ақпарат алуға болады. Белгілі бір спектрлік диапазондардағы 
түсірілімдерді толық ажыратымдылыққа дейін жылдам визуализациялауға, 
әртүрлі талдауларды (мысалы, NDVI, NDWI, EVI және басқа да қабаттар) 
орындауға мүмкіндік береді (сурет 3). 

Сурет 3 – Ғарыштық түсірілімдерді қажетті қабаттарды, кескіндерді  алуда пайдалану (true, 

false, NDVI, EVI, кез келген басқа қабат)

Мектепте осы EO Browser онлайн қосымшасы арқылы ғарыштық 
түсірілімдермен  жұмыс істеу кезінде оқушылар табиғаттағы нақты болып 
жатқан процестердің динамикасына баға бере алады (сурет 4). 

 
Сурет 4 – Екібастұз көмір алабында орналасқан карерлер мен террикондар. Суреттерде 2017 

жыл (сол жақта), 2024 жыл (оң жақта).

10 – 11 сыныпқа арналған үлгілік оқу бағдарламасындағы (Жалпы білім 
беру..., 2022) Табиғатты пайдалану және геоэкология бөлімінің 10.3.1.2 - 
табиғатты пайдалану түрлерінің қоршаған ортаға тигізетін әсерін анықтап, 
баға беру (жергілікті/аймақтық компоненттің негізінде) оқу мақсатына қол 
жеткізуде оқушылар Екібастұз көмір алабында орналасқан карерлер мен 
террикондар аумағының ғарыштық түсірілімдерін салыстырту арқылы 
ұлғайып жатқандығын көріп оның қоршаған ортаға тигізетін әсеріне баға 
береді. Сонымен қатар, 10.3.1.3 - табиғатты пайдалану түрлерінің қоршаған 
ортаға тигізетін кері әсерін азайтудың жолдарын ұсыну (жергілікті/аймақтық 
компоненттің негізінде) және 11.3.2.3 - ластанған қоршаған ортаның адам 

өміріне тигізетін әсеріне баға беру (жергілікті/аймақтық компонентті қосымша 
қамту негізінде), 11.3.2.5 - қоршаған орта сапасын тәжірибелік зерттеу арқылы 
анықтау (жергілікті/ аймақтық компоненттің негізінде) оқу мақсаттарын 
орындауда оқушылар табиғатты пайдалану түрлерінің жай – күйін анықтап, 
олармен байланысты процестерді бақылай алады. Табиғатты игеруге 
байланысты қоршаған ортаның кейбір өзгерістерін анықтауда осы онлайн 
қосымшадағы ғарыштық түсірілімдері салыстыру панелінің қызметі орасан 
зор.

Қазіргі экологиялық проблемалардың динамикасын зерттеу үшін тек 
тақырыптық немесе топографиялық карталар қолданылуы кез-келген өзгерістің 
нақты жағдайларын толық көрсете алмайды. Картаның бұл түрін өндіру 
және одан кейінгі тарату да салыстырмалы түрде ұзақ уақытқа созылады. 
Ал, EO Browser онлайн қосымшасы экологиялық процестердің нақты уақыт 
аралығындағы иллюстрацияларын жасайтын тізбектелген ғарыштық түсірілім 
материалдарының серияларын ұсына алады. Грекия мектептерінде EO Browser 
қосымшасын пайдалану жеңіл және білім беру мақсаттарына қолайлы екенін 
растаған. Мысалы, 2022 жылғы 24 қаңтарда Афины қаласы бұрын-соңды 
болмаған "Elpis" қарлы дауылын оқушылар EO Browser арқылы ғарыштан 
қарлы дауылды бақылап, "дейін" және "кейін" түсірілген суреттерге салыстыру 
жасаған. Сонымен қатар орман өрттерінің ауқымын, жиілігін анықтаған. Бұл 
оқушылардың экологиялық мәселелерге деген түсінігін, жауапкершілігін және  
ғылыми зерттеуге деген дағдысын арттырған (Asimakopoulou, et al., 2023).  

Ғарыштық түсірілімдерді талдауда EO Browser сынды онлайн қосымшаларды 
пайдалану оқушылардың зерттеушілік дағдысы мен функционалдық 
сауаттылығын арттыруда маңызды рөл атқарады. Оқушылар ғарыштық 
түсірілім деректері түрлі-түсті суреттерден тыс екенін біледі. Naumann және 
т.б. (2009) ғалымдардың зерттеуінде ғарыштық түсірілімдермен жұмыс істеу 
оқушыларды географиялық немесе экологиялық мәселелерді түсіндіруге, өз 
бетінше шешуге үйрететіндігін нақты айқындап кеткен. 

Қорытынды. Ғарыштық түсірілімдер географиялық білім беруді 
дамытудың, оқушылардың зерттеушілік дағдыларын қалыптастырудың тиімді 
әдіс болып табылады. Ғарыштық түсірілімдерді орта білім беру жүйесіне 
тұрақты интеграциялау тек материалдық-техникалық жағдайын жақсартумен 
ғана емес, мұғалімдердің біліктілігін арттыру арқылы да жүзеге асырылуы 
қажет. Мұғалімдерді ғарыштық түсірілім деректерін түсінуге және талдауға 
үйрету керек. Сонымен қатар, мұғалімдердің сабақ барысында ғарыштық 
түсірілімдерді пайдалануды жеңілдететін біліктілікті арттыру курстары мен 
оқу бағдарламасын толықтыратын оқу-құралдары әзірлеу қажеттілігін зерттеу 
нәтижелері көрсетіп берді. Ғарыштық түсірілмдерді қолдануда EO Browser 
онлайн қосымшасы және өзге де жаңа онлайн және офлайн платформалар 
мұғалімдердің жұмысын жеңілдетіп қана қоймай, оқушылардың пәнге деген 
қызығушылығын арттырады. Алайда, интернетті, компьютерлерді пайдалану, 
интерактивті тақталардың жетіспеу сияқты кедергілерді жоймайынша, 

мектептерде ғарыштық түсірілімдерді қолданудың негізгі кедергілері болып 
қала беруі мүмкін. Мектептегі білім беру жүйесін ғарыштық түсірілімдер 
және қашықтықтан зерделеу бағдарламаларымен толықтыру – мұғалімдердің 
ғылыми тақырыптарды терең түсінуге мүмкіндік береді және олардың жаңа 
көзқарастарын қалыптастырады. Ал, EO Browser онлайн қосымшасы сияқты 
ғарыштық платформаларды пайдалану – оқушылардың географиялық білімін 
арттырып қана қоймай, зерттеушілік дағдыларын дамытуда маңызды рөл 
атқарады. 

